
	БОСНА И ХЕРЦЕГОВИНА
Агенција за заштиту личних података
у Босни и Херцеговини

С а р а ј е в о


Broj: 03-1-37-7-440-3/10

Datum: 12.11.2010. godine.
Agencija za zaštitu ličnih podataka u Bosni i Hercegovini, rješavajući po službenoj dužnosti u predmetu objavljivanja ličnih podataka iz optužnica na službenoj web stranici Tužilaštva Brčko distrikta Bosne i Hercegovine, na osnovu člana 61. Zakona o upravi („Službeni glasnik BiH“ broj 32/02 i 102/09) i člana 40. stav (1) tačka a) Zakona o zaštiti ličnih podataka („Službeni glasnik BiH“ broj 49/06), d o n o s i:
R J E Š E NJ E

I. Nalaže se Tužilaštvu Brčko distrikta Bosne i Hercegovine, blokiranje i brisanje ličnih podataka sadržanim u optužnicama objavljenim na službenoj web stranici www.jtbd.ba. 
II. Upozorava se Tužilaštvo Brčko distrikta Bosne i Hercegovine da se uzdrži od nezakonite obrade ličnih podataka sadržanim u optužnicama objavljenim na službenoj web stranici www.jtbd.ba.

III. Tužilaštvo Brčko distrikta Bosne i Hercegovine dužno je izvršiti naloženu upravnu mjeru pod tačkom I. najkasnije u roku od 15 dana od dana prijema rješenja, a upravnu mjeru pod tačkom II. dužno je izvršavati u narednom periodu.

IV. O preduzetim mjerama iz tačke I. i II. rješenja, Tužilaštvo Brčko distrikta Bosne i Hercegovine dužno je pismeno obavijestiti Agenciju za zaštitu ličnih podataka u Bosni i Hercegovini u roku od 15 dana od dana prijema rješenja.

O b r a z l o ž e nj e

Na službenoj web stranici Tužilaštva Brčko distrikta Bosne i Hercegovine (u daljem tekstu: Tužilaštvo) www.jtbd.ba, objavljene su optužnice podignute protiv lica za koje postoje osnovi sumnje da su počinila krivično djelo, u periodu od 20.02.2007. godine (optužnica podignuta protiv H. V. G., zv. „V“) do 19.10.2010. godine (optužnica podignuta protiv Z. A.). Objavljene optužnice sadrže lične podatke osumnjičenih propisane članom 78. stav (1) Zakona o krivičnom postupku Brčko distrikta Bosne i Hercegovine („Službeni glasnik Brčko distrikta BiH“ br. 10/03, 48/04, 6/05, 14/07, 19/07, 21/07, 2/08 i 19/09), uključujući i posebne kategorije ličnih podataka kao što je nacionalnost i ranija osuđivanost.

Aktom br. 03-1-37-7-440-1/10 od 20.10.2010. godine, Agencija za zaštitu ličnih podataka u Bosni i Hercegovini (u daljem tekstu: Agencija) zatražila je informaciju o pravnom osnovu i svrsi objavljivanja ličnih podataka u optužnicama na službenoj web stranici Tužilaštva www.jtbd.ba, a koju je Tužilaštvo bilo dužno dostaviti u roku od 7 dana.

Tužilaštvo je dostavilo traženu informaciju aktom br. A-511/2010 od 28.10.2010. godine, u kojem navodi da se obrada ličnih podataka optuženih putem web stranice www.jtbd.ba zasniva na principima osiguravanja javnosti rada pravosudnih institucija, koji su u pogledu Tužilaštva propisani Zakonom o tužilaštvu Brčko distrikta Bosne i Hercegovine („Službeni glasnik Brčko distrikta BiH“ br. 19/07) i Zakonom o krivičnom postupku Brčko distrikta Bosne i Hercegovine („Službeni glasnik Brčko distrikta BiH“ br. 44/10). 
U istom aktu je navedeno da je svrha ovakve obrade ličnih podataka potpunije informisanje javnosti o radu Tužilaštva (član 35. Zakona o tužilaštvu), te u određenoj mjeri ostvarivanje ciljeva specijalne i generalne prevencije propisane članom 7. Krivičnog zakona Brčko distrikta BiH. U skladu sa naprijed navedenim, Tužilaštvo smatra da bi se ovakva obrada ličnih podataka mogla vezivati i za osnov iz člana 6. tačka d) Zakona o zaštiti ličnih podataka.     
Također, u cilju zaštite prava na privatnost optuženih lica i lica oštećenih krivičnim djelom, kao i privatni interes građana u cjelini, Tužilaštvo je donijelo Naredbu o anonimizaciji ličnih podataka br. A-497/10 od 18.10.2010. godine. Navedenom Naredbom uređuje se pitanje zaštite ličnih podataka optuženih i oštećenih, tako da se na službenoj web stranici mogu objaviti samo neki od ličnih podataka optuženog  koji omogućava njegovu identifikaciju (ime, prezime, ime oca i datum rođenja), a oštećenom samo inicijali.
Tužilaštvo je izrazilo spremnost za otklanjanje eventualnih nepravilnosti u radu na polju zaštite ličnih podataka, a naložene mjere u potpunosti i u kratkom roku provede. 
Članom 2. stav (1) Zakona o zaštiti ličnih podataka („Službeni glasnik BiH“ br. 49/06) (u daljem tekstu: ZZLP), propisano je da se ovaj Zakon primjenjuje na lične podatke koje obrađuju svi javni organi, fizička i pravna lica, osim ako drugi zakon ne nalaže drugačije. U skladu sa navedenim, Zakon o krivičnom postupku Brčko distrikta Bosne i Hercegovine (u daljem tekstu: ZKP BDBiH) kao lex specialis, predstavlja propis kojim je propisana obrada ličnih podataka u svrhu vođenja krivičnog postupka, a sve što nije propisano ZKP BDBiH u pogledu obrade ličnih podataka, primjenjuje se ZZLP. Shodno navedenom, Tužilaštvo na osnovu ZKP BDBiH, obrađuje lične podatke bez saglasnosti nosioca podataka u skladu sa članom 6. stav (1) tačka a) ZZLP, iz čega proizilazi da član 6. stav (1) tačka d) ZZLP nije pravni osnov Tužilaštvu za obradu ličnih podataka na predmetni način. Obrada ličnih podataka u svrhu vođenja krivičnog postupka od strane Tužilaštva je jedina svrha za koju je propisana obrada ličnih podataka ZKP-u BDBiH. Kako ZKP BDBiH ne propisuje obradu ličnih podataka od strane Tužilaštva u druge svrhe, Tužilaštvo je dužno da u skladu sa članom 4. stav (1) tačka b) ZZLP, lične podatke koje prikuplja za posebne, izričite i zakonite svrhe ne obrađuje na bilo koji način koji nije u skladu sa tom svrhom.

Članom 249. stav (1) ZKP BDBiH propisano je da je glavni pretres javan. Naime, u praksi to znači da je načelo javnosti u neposrednoj vezi sa glavnim pretresom, a pojam glavnog pretresa je u neposrednoj vezi sa konkretnim predmetom i mjestom održavanja glavnog pretresa. Cijeneći gore navedeno, dolazimo do zaključka da obaveze poštivanja načela javnosti glavnog pretresa odnosi se na konkretno suđenje koje se održava u određenoj sudnici pred sudskim vijećem ili sudijom pojedincem. 

Nadalje, član 286. ZKP BDBiH koji se odnosi na vrijeme i mjesto objavljivanja presude, te članovi 227. i 290. ZKP BDBiH, koji propisuju sadržaj optužnice i izreku presude nisu pravni osnov za objavljivanje ličnih podataka iz optužnica i presuda na službenoj web stranici, jer iz njih ne proizlazi obaveza Tužilaštva da objavljuje lične podatke optuženih i oštećenih lica na službenoj web stranici.  
Članom 7. Krivičnog zakona Brčko distrikta BiH (“Službeni glasnik Brčko distrikta BiH” br. 10/03, 6/05 i 21/10) (u daljem tekstu: KZ BDBiH) propisana je svrha krivičnopravnih sankcija, a to je preventivni uticaj na druge da poštuju pravni poredak i ne učine krivična djela, te sprječavanje učinioca da ne čini krivična djela i podsticanje njegovog preodgoja. 
Međutim, na službenoj web stranici Tužilaštva su objavljene optužnice, a ne pravosnažne presude. Objavljivanjem optužnica na službenoj web stranici Tužilaštva, ne samo da se ne postiže svrha krivičnopravnih sankcija, nego je suprotno članu 2. i 3. ZKP BDBiH kojim su propisani princip zakonitosti i pretpostavka nevinosti. Naime, članom 2. stav (1) i (2) ZKP BDBiH je propisano “Pravila utvrđena ovim zakonom trebalo bi da osiguraju da niko nevin ne bude osuđen, a da se učiniocu krivičnog djela izrekne krivična sankcija pod uslovima propisanim i Krivičnom zakonu Brčko distrikta i u drugim zakonima u kojima su propisana krivična djela i u zakonom propisanom postupku.” “Osumnjičeni ili optuženi može biti ograničen u svojoj slobodi i pravima samo pod uslovima koje propisuje ovaj zakon.” 

Članom 3. ZKP BDBiH propisano je „Svako se smatra nevinim za krivično djelo dok se pravosnažnom presudom ne utvrdi njegova krivnja“. 
U vezi sa navedenim je član 35. Zakona o tužilaštvu BDBiH kojim je propisano da Tužilaštvo može informisati javnost o stanju kriminaliteta, drugim pojavama i problemima od općeg javnog značaja, te u okviru djelokruga rada utvrđenog zakonom i u skladu sa interesima postupka o pojedinim predmetima u kojima postupa ukoliko su takve informacije od interesa za javnost i pod uslovom da se rukovodi interesima pravednosti, poštujući presumpciju nevinosti i ograničenja na davanje takvih informacija propisana zakonom, a imajući u vidu standarde navedene u članu 6(1) Evropske konvencije o zaštiti ljudskih prava i osnovnih sloboda. Prema praksi Evropskog suda za ljudska prava, pitanje informisanja javnosti treba rješavati tako da se javnost obavještava o krivičnom postupku koji je u toku, ali samo na način da se to radi diskretno i uz sve obzire koje nalaže poštovanje presumpcije nevinosti. S tim u vezi, neophodno je naglasiti da je objavljivanje ličnih podataka osumnjičenog u toku istrage kao nesumnjivog izvršioca krivičnog djela, suprotno pretpostavci nevinosti.
Nadalje, sloboda pristupa informacijama nema prioritet nad pravom na privatnost odnosno zaštitom ličnih podataka, shodno članu 54. ZZLP kojim je propisano: „Odredbe ovog Zakona uzet će se u obzir prilikom primjene Zakona o slobodi pristupa informacijama“. Također, član 8. Zakona o slobodi pristupa informacijama propisuje “Nadležni javni organ će utvrditi izuzetak kada opravdano utvrdi da tražene informacije uključuju lične interese koje se odnose na privatnost trećeg lica“. Iz navedenog proizlazi da je član 8. upućujuća norma na član 17. ZZLP kojim su propisani uslovi za davanje podataka korisniku, a koji su u smislu Zakona o slobodi pristupa informacijama pravna i fizička lica. 

Naredbom o anonimizaciji ličnih podataka br. A-497/10 od 18.10.2010. godine, nije postignut cilj njenog donošenja. Naime, u skladu sa navedenom Naredbom, na službenoj web stranici Tužilaštva se objavljuju lični podaci optuženih koji omogućavaju njegovu identifikaciju, i to ime, prezime, ime oca i datum rođenja, dok se za oštećenog objavljuju samo inicijali.  
Međutim, navođenjem ličnih podataka kao na primjer ime i prezime optuženih, ne postiže se anonimizacija istih. Dakle, navedena Naredba je kontradiktorna svojoj svrsi.  
Praksa evropskih država u pogledu objavljivanja optužnica i presuda na službenim web stranicama je ujednačena i veoma jasna. U svim državama (npr. Republika Hrvatska, Republika Slovenija, Republika Makedonija, SR Njemačka itd.), optužnice i presude koje su objavljene na službenim stranicama su anonimizirane, a na osnovu anonimiziranih optužnica i presuda ostvaruje se svrha upoznavanja profesionalne zajednice. Kako ZZLP sadrži osnovne principe obrade ličnih podataka, koji su indentični principima obrade ličnih podataka u navedenim državama, jer su inkorporirani iz Konvencije o zaštiti lica u pogledu automatske obrade ličnih podataka (ETS No. 108), potrebno je istu praksu implementirati u praksu svih Tužilaštva u Bosni i Hercegovini, pa tako i Tužilaštvu BDBiH.

Shodno navedenom, Agencija za zaštitu ličnih podataka u Bosni i Hercegovini utvrdila je, da je došlo do povrede člana 4. stav (1) tačka a), b), c) i f) ZZLP, kojim je  propisano da je  kontrolor obavezan da lične podatke obrađuje na pravičan i zakonit način, da lične podatke koje prikuplja za posebne, izričite i zakonite svrhe ne obrađuje na bilo koji način koji nije u skladu sa tom svrhom, da se lični podaci obrađuju samo u mjeri i obimu koji je neophodan za ispunjenje određene svrhe, te da se lični podaci obrađuju u vremenskom period koji je neophodan za ispunjenje svrhe u koju su podaci prikupljeni. 

Na osnovu naprijed navedenog, a u skladu sa članom 40. stav (2) tačka e) i članom 41. stav (1) ZZLP, riješeno je kao u dispozitivu ovoga rješenja. 

Pouka o pravnom lijeku:

Protiv ovog rješenja nije dopuštena žalba ali se može pokrenuti upravni spor pred Sudom Bosne i  Hercegovine u roku od 60 dana od dana dostave rješenja.
Dostavljeno:                                               D I R E K T O R 
·  Tužilaštvu Brčko distrikta     

